
Cortesko "Cerro de la Cruz" BHIko ikasleak, First Lego League robotikari buruzko nazioarteko lehiaketako finalista 

Nafarroak lehenengo aldiz hartu du parte 10-16 urteko ikasleengan zientzia eta teknologiarekiko interesa sustatzen duen norgehiagoka horretan

Ostirala, 2007ko abenduaren 21a. Cortesko "Cerro de la Cruz" DBHIko bost ikasleko taldea, Paloma Ros irakaslea buru duena, First Lego League (FLL) lehiaketako finalista gertatu da. Lehen eta Bigarren Hezkuntzako ikasleentzako nazioarteko norgehiagoka da, robotikari buruzkoa, eta 1998az geroztik bost kontinenteetako herrialdeek hartzen dute parte bertan. Nafarroako taldeak datorren urtarrilaren 20an eginen duten final nazionalean hartuko du parte, Bartzelonako CosmoCaixan. 

Lehen eta Bigarren Hezkuntzako mundu osoko ikasleengan zientzia eta teknologiarekiko interesa eta hainbat jarrera (hala nola talde lana, berritzaile izateko ahalmena, sormena, eta arazoen ebazpena) sustatu nahi dituen lehiaketa da FLL, eta Nafarroak lehenengo aldiz hartu du parte bertan.

Kanporaketa joan den igandean egin zuten, abenduaren 16an, Bartzelonan, eta bertan 31 ikasle taldek hartu zuten parte. Horietatik 27 katalanak ziren eta 4 nafarrak: 2 talde Iruñeko Iturrama BHIkoak, 1 Corellako Alhama BHIkoa, eta 1 Cortesko Cerro de la Cruz DBHIkoa.

Nafarroako Gobernuak sustatutako "Emprende una aventura robótica” (Ekin abentura robotiko bati) proiektuaren bidez hartu dute parte lehiaketan Nafarroako lau taldeek. Aipaturiko proiektua Nafarroako Enpresen eta Berrikuntzaren Europar Zentroaren (CEIN) bidez sustatu dute, eta Nafarroako Enpresaburuen Konfederazioaren (CEN) sostengua du. 

First Lego League lehiaketa

First Lego League (FLL) lehiaketak ikerketa eta teknologia arloko erronka jotzen du urtero, mundu osoan, parte-hartzaileek gauzatzeko. Aurtengo lehiaketan, erronka energia baliabideen kudeaketari buruzkoa izan da. Joan den igandeko lehiaketan parte hartu zuten taldeek robot bana eraiki behar izan zuten, hainbat zeregin betetzeko (eguzki plaka bat edo presa hidroelektriko bat ezartzea, edo satelite bat abian jartzea, esate baterako).


Txapelketan, era berean, proiektu tekniko bat aurkeztu zuten, eta lehiakide bakoitzak bere makina nola eraiki eta programatu zuen azaldu behar izan zion epaimahaiari, eta baita zer estrategiari jarraitu zion ere. Proiektu zientifiko bat ere gauzatu behar izan zuten, energia iturrien erabilerari buruzkoa. 


Kanporaketa horretan sailkatutako taldeek Bartzelonako CosmoCaixan eginen duten final nazionalean hartuko dute parte, eta talde irabazleek kontinenteko norgehiagoka batean (World Festival delakoan) parte hartzeko aukera izanen dute; baita Open European Championship norgehiagokan ere. Joan den urtean Estatu Batuetan eta Norvegian egin zituzten norgehiagoka horiek, hurrenez hurren. 


Ildo horretan, nabarmentzekoa da 2008an Nafarroako Enpresen eta Berrikuntzaren Europar Zentroak lehen aldiz FLL lehiaketa Iruñean antolatuko duela, aurreikuspenen arabera. Gainera, Nafarroako Unibertsitate Publikoaren laguntzarekin, zientzia, teknologia eta ekintzailetza lehiak ikasgeletara eramateko interesa duten Nafarroako ikastetxe guztietako irakasleek prestakuntza jasoko dute, diziplinarteko gidaliburu didaktikoen bidez. 

Ekintzailetzari ekin


“Ekin abentura robotiko bati” proiektua Nafarroako Enpresen eta Berrikuntzaren Europar Zentroak kudeatzen du, eta Nafarroako Lehen eta Bigarren Hezkuntzako ikastetxeetan eta Formazio Zikloetan ekintzailetza sena sustatzeko hezkuntza programaren baitan kokatuta dago; hots, “Aprender a Emprender” (Ekintzailetzari ekin) programaren baitan. Nafarroako Enplegu Zerbitzuak finantzatutako programa da, eta Nafarroako Kutxaren bezeroek “Tú eliges, Tú decides” (Zeuk aukeratu, Zeuk erabaki) programaren bidez egiten dituzten ekarpenak jasotzen ditu. 


Zehazki, ikasleek ekintzailetza gaitasunak eskuratu eta garatzeari ematen dio sostengua “Ekin abentura robotiko bati” proiektuak. Hartara, ikerketa proiektuetako zatiak identifikatzen ikasten dute ikasleek, eta baita taldean lan egiten, taldeko kide bakoitzaren gaitasunak aprobetxatzen, eta pentsaera kritikoa izaten ere, besteak beste. 

